
Аллоҳ таоло:



«Агар бир эркак ёки аёл калола ҳолида мерос қолдирса, унинг биродари
ёки синглиси бўлса, улардан ҳар бирига олтидан бир. Агар бундан кўп
бўлсалар, улар учдан бирига шерикдирлар...» деган (Нисо сураси, 12-оят).

Шарҳ: Бу ерда она бир қариндошлар кўзда тутилган бўлиб, «биродар» сўзи
ака-ука, «сингил» эса «опа-сингил» маъносини ифода этади.

Ояти каримада «ахун» ва «ухтун» деб келган сўзлар араб тилида «ака-ука»
ва «опа-сингил» маъноларини англатади. Шунинг учун бундан буён ушбу
китобда биродар дейилганда «ака-ука», «сингил» дейилганда «опа-
сингил» кўзда тутишга қарор қилдик.

Шу ўринда «калола» сўзини ҳам бир оз шарҳлашга тўғри келади. Бу ҳақда
уламоларимиз ҳам анчагина баҳс юритганлар. Бизнинг тилимизда
«калола» сўзини айнан ифода этадиган ибора йўқ. Шунингдек, араб
тилида ҳам бу сўзнинг бошқа муродифи (синоними) йўқ.

Ҳазрати Абу Бакр Сиддиқ розияллоҳу анҳудан одамлар калола ҳақида
сўраганларида:

«У ҳақда ўз фикримни айтаман. Тўғри бўлса, Аллоҳдан, хато бўлса, мендан
ва шайтондан, яъни Аллоҳнинг ва Унинг Расулининг бунга алоқалари йўқ.
Калола зурриёти ва аждоди йўқ одамдир», дедилар.

Яъни ўлган пайтида орқасидан бола-чақаси, набира-чеваралари ҳам, ота-
она, бобо-момолари ҳам қолмаган одам калола ҳолида ўлган ҳисобланади.

Демак, оятнинг ҳукмига кўра, «калола» ҳолида вафот этган одамнинг
ортидан она бир ака-ука ёки она бир опа-сингил қолса, улар ёлғиз бўлса,
мероснинг олтидан бирини олади. Агар она бир ака-ука ва опа-сингиллар
иккита ва ундан кўп бўлсалар, улар мероснинг учдан бирида шерик
бўладилар. Ушбу ҳолатда эркак-аёл тенг насиба оладилар. Бунда ҳам ўша
калола ҳолида мерос қолдирган эркак ёки аёлнинг қарзи ва васияти адо
этилганидан кейин мерос тақсимланади. Васият эса зарар қилмайдиган
бўлиши керак. Бу мерос бобидаги ҳамма васиятларга тегишлидир.

Жобир розияллоҳу анҳудан ривоят қилинади:

«Мен бемор бўлиб, ўзимни билмай ётганимда Расулуллоҳ соллаллоҳу
алайҳи васаллам олдимга кирдилар. Бас, таҳорат қилдилар. У зотнинг
таҳорат сувларидан устимдан қуйишди ва мен ҳушимга келдим-да:

«Эй Аллоҳнинг Расули, мендан фақат калола мерос олади, холос», дедим.
Шунда «Сендан фатво сўрайдилар. «Сендан фатво сўрарлар. Айтгинки:
«Аллоҳ сизга калола ҳақида фатво берур...» нозил бўлди».

Тўртовлари ривоят қилганлар.

Шарҳ: Ушбу ривоят аввал ҳам бошқа иборалар билан келган эди. Унда
Жобир розияллоҳу анҳунинг «Эй Аллоҳнинг Расули, молимни қандай
қиламан?» деганлари ва Аллоҳ таоло мерос оятини нозил қилганлиги
ҳақида сўз кетган эди.

Бу ривоят эса ана шу олдинги ривоятнинг узвий давомидир. Кейин Жобир
розияллоҳу анҳу ўзларидан қоладиган меросни фарзандлар ёки ота-она
эмас, балки фақат калолалар олишини айтганлар ва бундай ҳолда мерос
қандай бўлинишини сўраганлар. Бошқа ривоятлардан аниқланишича, у
кишининг ортларида еттита ёки тўққизта сингил қолган экан. Жобир
розияллоҳу анҳунинг мана шу саволлари калола оятининг нозил этилишига



сабаб бўлган.

«Умар розияллоҳу анҳу:

«Расулуллоҳ соллаллоҳу алайҳи васалламга ҳеч нарсада калола ҳақида
мурожаат қилганимдек мурожаат қилмаганман. У зот ҳам менга бу
нарсада дағаллик қилганларидек ҳеч дағаллик қилганлари йўқ. Ҳатто
бармоқлари билан кўксимга туртиб:

«Эй Умар! Сенга «Нисо»даги «ёз ояти» кифоя қилмайдими?» деганлар»,
деди».

Муслим ривоят қилган.

Шарҳ: Аввал айтиб ўтилганидек, кўпгина баҳсларга сабаб бўлган бу
масалани яхшироқ тушуниб олиш мақсадида Ҳазрати Умар билан бўлиб
ўтган воқеани кўриб чиқамиз. Ҳазрати Умар розияллоҳу анҳу бу масалани
Расулуллоҳ соллаллоҳу алайҳи васалламдан қайта-қайта сўрайвериб, у
зотни ўзларига нисбатан шундай муомала қилишга мажбур этган эканлар.
Албатта, бу ердаги дағаллик сўзи ҳозирги кун тушунчасидаги дағаллик
эмас.



Жобир розияллоҳу анҳу савол берганларида ва калола ҳақида оят нозил
бўлганида ёз фасли экан, шунинг учун бу оят «ёз ояти» деб номланиб
қолган.

Биз ушбу фаслнинг бошида ўрганган калола ҳақидаги бошқа оят қиш
фаслида нозил бўлиб, у «қиш ояти» деб номланган.

Бир одам Расулуллоҳ соллаллоҳу алайҳи васалламнинг ҳузурларига келиб:

«Эй Аллоҳнинг Расули, сиздан калола ҳақида фатво сўрарлар. Калола
нимадир?» деди.

«Ёз ояти сен учун етарли», дедилар у зот.

Мен Абу Исҳоққа:

«У – ўзи ўлиб, бола ҳам, ота-она ҳам қолдирмаган-да!» дедим.

«Шундай деб билишарди», деди.

Абу Довуд ривоят қилган.



(Давоми бор)

«Ҳадис ва ҳаёт» китобидан

 


